Arroyo beri
penghormatan
tertinggi kepada

Dr. Mahathir
KUAQA"QL&&P%R%"LGgogmgresiden Filipina,

Gloria Macapagal Arroyo hari ini memberi
penghormatan tertinggi kepada Perdana Mente-
ri, Datuk Seri Dr. Mahathir Mohamad atas
usaha Malaysia membantu menyelesaikan
konflik di wilayah Mindanao. _

Arroyo berkata, Dr. Mahathir juga akan
sentiasa diingati sebagai ‘seorang saudara yang
merapatkan hubungan antara umat Islam dan
penganut Kristian.

“Dr. Mahathir Mohamad akan sentiasa diang-
gap sebagai seorang yang merintis jalan ke arah
keamanan dan sebagai seorang saudara yang
menolong menyembuh pelbagai luka antara
Kristian dan umat Islam di Filipina,” katanya.

Beliau menyatakan demikian kepada warta-
wan dalam kenyataan pembuka pada sidang
akhbar pada hari kedua sempena lawatan kerja
tiga hari ke negara ini yang akan berakhir esok.

Sambil sekali lagi menyatakan
kekagumannya terhadap kepimpinan Perdana
Menteri, Arroyo berkata, Dr. Mahathir adalah
model pemimpin yang pragmatik, berwawasan
dan bijak dalam pengurusan masyarakat yang
berbilang bangsa.

Semalam pemimpin Filipina itu menyampai-
kan penghargaannya terhadap peranan Malay-
sia dalam membantunya mencapai perdamaian
di antara kumpulan pemisah yang bertelagah di
selatan negara itu.

Satu perjanjian damai ditandatangani sema-
lam di sini antara kerajaan Filipina dengan
Barisan Pembebasan Islam Moro (MILF) di
samping satu perjanjian penyatuan antara MILF
dan Barisan Pembebasan Nasional Moro
(MNLF).

Mengulas kunjungannya ke negara ini, Arroyo
berkata, beliau berpuas hati dengan lawatan
kerjanya itu sambil menyifatkannya sebagai
sesuatu yang bersejarah dan melebihi jangkaan.

Kata Arroyo, lawatannya yang pertama sejak
menjadi Presiden Januari lalu menjadi lebih
bermakna dengan termeterainya dua perjanjian
tersebut yang dilihatnya “berupaya membawa
perubahan dan pembangunan ke wilayah
Mindanao yang telah lama terpinggir.”

Tegas beliau, dengan terlaksananya dua per-
janjian itu, Filipina berikrar akan memerangi
kumpulan gerila bersenjata Abu Sayyaf secara
habis-habisan.

“Ini bukan satu janji tetapi satu komitmen,”
katanya.

Selain dua perjanjian itu, beliau juga berpuas
hati dengan beberapa perjanjian persefahaman
perniagaan yang dicapai di antara ahli perniaga-
an kedua-dua negara sepanjang lawatannya itu.

Terdahulu, beliau hadir dan menyampaikan
ucaptama dalam Forum Perniagaan Malaysia-
Filipina yang disusun sebagai platform menemu-
kan para pelabur dari kedua-dua buah negara.

